
        
            
                
            
        

    
	Далантайн ТАРВА

	 

	АНХНЫ ШИНЭ ЖИЛ

	 

	“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн 
“МОНГОЛ ТУУЖ” номоос

	Энэхүү "монгол тууж”-ийг олон улсын "шинэ ертөнц” цувралаар хэвлэв.

	 

	МОНГОЛ ТУУЖ

	 

	Улсын хэвлэлийн газар

	Улаанбаатар

	1988

	 

	"Монгол тууж" хэмээх энэ номд орчин үеийн монголын утга зохиолын ахмад, дунд, залуу үеийн төлөөлөгчдийн түүх хувьсгалын болон орчин үеийн сэдвээр бичсэн арван гурван тууж оржээ. Эдгээр туужид монголын жирийн ажилчин, малчин сэхээтний бүтээлч үйл ажиллагаа, тэдний ирээдүйд тэмүүлсэн хүсэл эрмэлзэл, ажил амьдралд нь гарч байгаа зөрчил маргаан, түүнийг хэрхэн давж байгааг уншигчид баатруудын нь сэтгэлзүйн өрнөл, хөгжил хөдөлгөөнөөр нь дамжуулан үзэж мэдэх болно.

	 


Далантайн ТАРВА

	 

	АНХНЫ ШИНЭ ЖИЛ

	 

	I

	 

	Дархан хот орсон туслах станцын нэгэн ажилтан Батчулуунд хэдхэн үгтэй зурвас бичиг авчирч өгчээ. Хараад л таних учраас хэн явуулсан юм бэ гэж лавласангүй. Хэнээс ирснийг авсан авчирсан хоёулаа л мэдэх байв. Задлан уншвал, Та нар сайн уу? Шинэ жилээ хэдийд хийх вэ? Би хэзээ очих вэ? Норжмаа гэсэн гурван асуулт байлаа. Хоёр долоо хоногийн өмнө түр ирээд буцахад нь манайхны шинэ жилээр ирээрэй гэж урьсан, Норжмаа ч ирнэ гээд явсан билээ. Тэгэхдээ энэ урилга, арван хоёрдугаар сарын гучин нэгэн юм уу, нэгдүгээр сарын нэгнээр товлосон хугацаа биш. Жилийнхээ төлөвлөгөөг биелүүлсэн үйлдвэр, үйлчилгээний газар, цех, ээлжийнхэн оны сүүлч дөхөхөөр амь аминдаа уван цуван шинэ жил хийж л байдаг. Харин Батчулууны ээлжийнхэн амьхандаа шинэ жилийг тэмдэглэж үзсэнгүй.

	Үзээд байхаар цаг мөч ч болсонгүй. Энэ жилийн хувьд бол хэн хэнгүй жигдхэн чармайсны ачаар жилийнхээ ажлыг бараг л хагас сарын өмнө гүйцээж болохоор тооцоо гарчээ. Би хэзээ очих вэ? Норжмаа гэсэн үгийг Батчулуун дахин уншаад сэтгэл нь хөдөлсөн бололтой толины өмнө очиж, үсээ самнан зах зангиагаа янзлан засав. Гурван жилийн өмнө аравдугаар анги дөнгөж төгссөн дэрчгэр хөх жаал энд ирж байснаа бодвол ч эрийн цээнд хүрчээ. Уурхайчны маш нарийн мэргэжил эзэмшиж, аж төрөн амьдрахын хувьд ч аргаа олохтой болоод бодож сэтгэх ухааны хувьд ч өсжээ. Бяцхан зурвасыг ахиад л харахад аанай гурван асуулт л байна. Нэгдүгээр асуултын та нар гэдэг нь тэдний ээлжийг хэлж байгаа болохоор цөмөөрөө сайн байгаагаа дуулгаж болно. Өнөөдөр хүртэл өдрөө товлоогүй байгаа улсад гуравдугаар асуулт л хэцүү. Би хэзээ очих вэ? гэнэ. Үдшийн галт тэргээр хүрээд ирээч дээ гэсэн ч болох байна! Норжмаа маань хүрээд ирвэл хэчнээн сайхан билээ! Гэтэл энэ нь хоёрдугаар асуулттайгаа холбоотой. Хэн хэндээ үнэнч байна гэдгийг хэчнээн ч удаа баталлаа даа! Өдрөө товлоогүй байна, наана нь нэг ирээд буц л даа ч гэлтэй биш. Та нар чинь яасан замбараагүй ажилладаг юм бэ гэж аашилж ч мэднэ. Сүүлчийн хэдэн өдөр хэчнээн тонн нүүрс гаргаснаа нарийн сайн нийлүүлж бодсонгүй. Үндсэндээ дөхсөн гэж шуугиад л явж байгаагаас цаашгүй байх нь. Одоо хэчнээн тонн нүүрс дутуу байгааг мэдэх хэрэгтэй. Тэгэхэд л хэдний өдөр шинэ жилээ хийхийг товлож болно... 

	Батчулуун энд тэнд нь хөндлөн гулд баахан тоо тавьсан бяцхан дэвтрийнхээ хуудсыг эргүүлж тойруулан зарим тоог нь нэмж хасан бодолхийлж сууснаа богинохон нэхий дээлээ өмсөж, малгайгаа дарж тавиад гарлаа. Цас дарж жавар сэнгэнэсэн гудамжаар баруун зүг шулуухан алхлав. Хэдэн мянган хүнтэй, гол төлөв хоёр давхар байшинтай уурхайн шив шинэхэн тосгон хэдийнээ хот газрын маягтай болсон авч гудамжаар нь алхлахад нөөлгөлсөн салхи үе үе хүчтэй ширвэн, задгай газар яваа мэт санагдах билээ. Тэр, жихүүн жавар сөрөн зоримог алхалсаар хэдэн байшин өнгөрөн хоёрдугаар давхрын нэгэн айлд хүрээд үүдийг нь баахан тогшсон боловч эзгүй хооронд нь таарчээ. Дэвтрээ гарган ганц хуудас таслан авч хаалган дээр нь тавьж байгаад «Дорж оо! Дамдинг олоод хоёр цагт манайхаар очоорой» гэж бичсэнээ нарийхан хуйлж цоожны нүх, рүү нь шургуулаад цааш явав. 

	Өдөр шөнөгүй залуучууд шавдаг газар гэвэл соёлын ордон л орно. Уурхайчид гурван ээлжээр ажиллах учир түүгээр эргэлдэх залуучууд өглөөгүүр, өдөр хэдийд ч гэсэн элбэг олдоно. Тэр хавиар тааралдах магадгүй гэж санаад очсон боловч кино нэгэнт эхэлжээ. Тэндээсээ залуучуудын эвлэлийн хороон дээр шууд ирэхэд өрөөнд нь хэдэн хүн байгаа бололтой. Бас л тогших гэснээ болиод дутуу татсан хаалганых нь завсраар шагайхад лав л уулзах гэж зорьсон хүнийх нь хянган хамар, хацрынхаа талтай харагдаж байна. Хуралдаж байгаа юм болов уу гэж бодоод гудмаар нь ийш тийшээ алхлан холхиж байснаа нижигнэтэл инээлдэхэд нь ойртон очоод чагнав. Хурал ч хараахан болоогүй аж. Яриа хөөрөө нь ердөө л ил... 

	Аргагүй л ганган харагдаж байна. 

	— Онцгой байна уу?

	— Онцгой байна. Цамц шинэ, зангиа шинэ, ороолт шинэ, малгай шинэ, аа бас сэтгэл шинэ... 

	— Тэр л харин дэндэнэ. 

	— Хайртай хонгор нь өчигдөр орой Улаанбаатараас ирсэн хүн гэдэг онцгой л байдаг байна даа. 

	— Ямар ангид сурдаг юм бэ?

	— Мал эмнэлгийн ангид... 

	— Манай энд гэхээр эмнээд байхаар мал гэж байдаггүй. Уурхай гэхээр зөвхөн техник... Хүний эмч л болгож байхгүй... 

	— Би түүнтэй сууна, тэр надтай сууна гэдгийгээ даанч мэдэхгүй явж дээ гэлцэнэ. 

	Батчулуун тэдний яриаг сонсоод агшин зуур бодолд автжээ. Гэсэн ч нэгэнт шийдсэн зам нь тэр хүнийхээс их л ондоо байв. Чи хэрвээ Норжмааг аваад ирдэг юм бол бид зүгээр тосоод л авна. Орон тоогүй байлаа ч гэсэн хотын станцынхантай хольж сольж байгаад шингээж орхино гэсэн үгэндээ нөгөө инженер нь хүрдэг болов уу. яадаг бол гэж бодогдоно. Тэдний дунд түрүүнээс хойш дуу нь гараагүй нэг хүн ярьж эхэллээ. Тэд дэмий цуглаад ч шуугилдаж байсангүй. 

	— Нийтдээ гайгүй л гармаар болсон байна. Шинэ жил хүртэл ч бас л хугацаа байна шүү дээ. Сэдэдийн бригадынхан хэзээ мөдгүй шинэ жилээ хийнэ гээд байдаг гэснээ чухам л загатнасан газар нь маажиж, 

	Батчулууныг олох юмсан. Тэдний ээлжийнхэн аль эртээс хойш төлөвлөгөөгөө хэдэн хоногийн өмнө ч билээ дээ, биелүүлээд шинэ жилээ хийнэ гэж харайлгаад л байсан. Таг чиг болчхож, уралдааны хугацаа нь дуусчихаж байгаа юм шүү. Аягүй бол хүний хэлэхийг хүлээгээд дуугүйхэн явж байхдаа сийхгүй улс гэж дуулдана. 

	— Аль эсхүл шинэ жилээ бодох завгүй өнөөх Дархан руугаа харайлгаад байгаа юм уу. 

	— Тийм хамаагүй харайлгахаа ч больсон байх аа. 

	— Юу, больсон гэж үү?

	— Дархан руу харайлгаж явж, хагас өдрийн ажил таслаад нэг сайн авхуулснаасаа хойш хашраа биз дээ. 

	— Муу л байна даа. 

	— Тэгэхдээ ч Дарханаа бурмөсөн ч орхиогүй байх шүү. 

	— Тийм л байвал яамай сан... 

	Тэд зөвхөн өөрийнх нь тухай ярилцах шиг санагдан, хаалганы завсраар сонссон үг бүхэн, ажил амьдрал ер нь бүх талаар нь хөндөж гүйцэхэд яадаг юм бэ, оръё гэж шийдээд үүдийг нь тогшив. 

	— Ор ор гэх нь бас л нэг ондоо хүний дуу байна. 

	 

	II 

	 

	Хэл мэдээ ч тэр доороо л хүрчээ. Батчулууныг хэдэн газраар ороод буцаж ирэхэд Дорж Дамдин хоёр жихүүцэж даарсан бололтой захаа босгоод үүдний жаахан довжоон дээр нь дэвслэн зогсож байв. Дамдин гэрт нь ормогцоо пальтогоо тайлж орон дээр нь чулуудаад чихээ үрчих зуураа... 

	— За ямар ажил гараад биднийг урьдаг билээ? гэв. Батчулуун, 

	— Хөөш нөхөд минь, шинэ жилээ хэзээ хийх вэ? гэхэд, 

	— Харин хэзээ хийх вэ? гэж урдаас нь асуув. 

	— Би сая эвлэлийн хороогоор ороод, бас уурхай руу очоод ирлээ. Бараг л аяджээ. Бид ч тэгж л тооцоолж байсан шүү дээ. Гурван мянга гаруй тонн нүүрс л дутуу байна гэхэд Дорж Батчулуун, Дамдин хоёрын нүүр өөд ээлжлэн харснаа, 

	— Би ч бас тэр хавьд л яваа болов уу гэж багцаалж байсан юм. Гурван мянга гэдэг чинь тун дөхөж л дээ. Одоо танай ээлж гарна. Шөнө Довчин бид хоёр гарна гээд бодоход маргаашийн та хоёрын ээлжид бараг гүйцэх юм биш үү? гэв. 

	— Бидний ээлжид гүйцдэггүй юм аа гэхэд Сүрэн, Жаргал хоёрын ээлжийн эхний ганц хоёр зуун тонноор бардам гүйцнэ гэж Батчулуун баттай хэлэв. 

	— За тэгвэл маргааш орой л хийж орхидог хэрэг гэж Дамдинг шууд л товлоход Дорж, 

	— Заавал маргааш нь юу билээ? Нөгөөдөр ч хийсэн болно шүү дээ гэсэн авч, 

	— Хонгор минь, шинэ жилийг чинь хуучин оноо дуусаж байгаа үдэш тэмдэглэдэг юм гэхэд нь хүчлэн зүтгэсэнгүй. Нээрэн л гучин нэгэнд тэмдэглэж байдаг шинэ жилээ хэзээ хийх вэ гэж Норжмаа асуугаад, эвлэлийн хороо ч эсэн бусаар хэлээд байдаг. Бас Сэдэдийн бригадынхан шинэ жилээ хийх гэж байгаа юм байна. Маргааш чинь арван таван... Залуучуудын эвлэлийн нэрэмжит ээлжийнхэн болохдоо арван таван хоногийн өмнө жилийнхээ үүргийг биелүүлнэ гэж амласантайгаа яг л таарах нь байна гэж бодож суусан Батчулуун, 

	— Маргааш л хийе дээ гэв. 

	— Нөгөө хоёрыгоо яаж оролцуулах вэ? гэхэд Дамдин Доржийн үгийн сүүлчийг шууд л дэрлүүлэн, 

	— Сольж л орхино биз. Оронд нь гараад өгөх хоёр залуу олдохдоо л олдоно. Харин хаана хийх вэ? гэв. 

	— Манайд л хийж орхиё, зайнаас л их юм алга гэж Батчулуун хэлэв. Тэднийх үнэхээр зайтай нь яриагүй, Батчулуун Жаргал хоёр ганцхан өрөө байшинд суудаг ч гэсэн түүнийг чигжиж дүүргээд байхаар хогшил гэх юмгүй. Хоёр хоёр жижиг чемодан, нэг нэг ор, модон ширээ, телефон утас, ханан дээр хадсан дөрвөлжин толь, хэдэн сандал төдийхөн. Гал зуухны өрөө нь гэвэл бас л нэг ширээ, хоол цайны данх сав, халбага шанага, Тэгсхийгээд л дуусна. 

	— За тэгвэл гурвуулаа сууж байгаад их сайхан төлөвлөнө дөө гэхэд аанай Дамдин, 

	— Чи ямар үйлдвэрийн хэлтэс юм уу? гэв. 

	— Энэ чинь юу гэсэн үг вэ?

	— Дандаа л төлөвлөнө гэж байдаг... 

	— Чи ер нь төлөвлөгөө бол социализмын хууль гэдгийг мэддэг нөхөр үү, мэддэггүй нөхөр үү?... Тэр гурав хэн хүнгүй аяндаа л нир хийтэл хөхрөлдөв. Дамдин босон харайж гал зуухны өрөө рүү ороод хувин савны таг хангинуулан байснаа зүсэм талх барьж ирээд үмхлэх зуураа, 

	— За Батчулуун минь төлөвлөөд бай даа. Миний хувьд гэвэл юуны түрүүнд гитарын утас хэрэгтэй байна өнөөх муу гитарынхаа утсыг өнөө өглөө таслаад хаячихсан, чи бид хоёрын нөгөө муу мундаг айхавтар баглаж хүлж байгаад наасан маань бас л ховхорчихсон байх юм гээд хажууд нь зэрэгцэн суув. 

	Тэр гурав яаж хийх вэ, бригад хэсгийнхэн шинэ жилээ хийхэд очсон уу гэж бие биеэсээ асуув. Гурвуулаа л очсон үзсэн байв. Хэдэн цагт хийх вэ гэж шуугилдаж байгаад найман цагт эхлэхээр тогтжээ. Зөвхөн зургуулахнаа шинэ жил хийхгүй нь мэдээж. Сүрэн Дорж хоёр эхнэртэйгээ ирнэ. Дарханаас Норжмаа ирнэ. Эвлэлийн хороо, энд тэндээс ганц хоёр хүн урина. Ширээ сандал, аяга тавгаа л цуглуулах хэрэгтэй болох нь. Ийм ажил дээр бусдаасаа илүү дадлагатай нь Батчулуун Дорж хоёр байв. Батчулуун өнгөрсөн жил шинэ жилийн комисст оролцож Дорж нь янз янзын амьтны дүрс зуран ногоон модоо чимэхэд голлон оролцсон байлаа. Ер нь л дутах юмгүй санагдана. Жаргал Довчин хоёр сайн дуулна. Дамдин гитар дарна. Сүрэн шүлэг уншина. Хоол ундны тухайд бол бүгдээрээ нийлээд хийчихнэ. Тэгээд тэд хэчнээн төгрөгөөр юу юу авахыгаа хүртэл ярилцан баахан шуугилджээ. Дамдин дахиад л гал зуухны өрөө рүү харайн орж зүсэм талх барьж ирээд, 

	— За ингээд л манай шинэ жил маргааш болно. Эх орондоо их нүүрс тушаахын төлөө чармайж байгаа Шарын голын уурхайчдын дунд нөхөр Дамдингийн туслах машинчаар нь ажиллаж байгаа Батчулууны ээлжийнхэн толгой цохидоггүй юмаа гэхэд хэзээ ч гэсэн доогуур орохгүй. Доржийн харж байгааг... Тэгэх л юм чинь дээ! Хөөш Батчулуун! Норжмаатай ярьж хэлэлцвэл гитарын утас л захидаг юм шүү гэхэд Батчулуун, 

	— Утас захиж болно. Гэхдээ чи чинь маргааш орой хэдүүлээ ирэх хүн бэ? гэв. 

	— Би хэдүүлээ ирдэг юм бэ?

	— Чиний гүйдлийг ч дуулаад авсан шүү дээ. 

	— Дэмий дэмий, ээжээс нь айгаад байх юм... 

	— Арван жилийн дунд сургуулийн багш, сайхан дулаахан харцтай авгай л байдаг юм билээ. 

	— Манайхаар орж бай л даа, ээж чамайг заяа нь загнахгүй, их сайндаа хэддүгээр анги төгссөн бэ гэнэ биз гэх юм. 

	— Цэрмаатай танилцаад гэрт нь анх орохдоо би бас л хулчийж байсан юм. Бүгдээрээ л адилхан байдаг юм шүү дээ гэж Дорж бодолхийлэн өгүүлж сонстоно, Батчулуун, 

	— Ороод л очооч дээ гэхэд Дамдин:

	— Ороод л очмоор байх юм, хай бүү мэд гэсэн сэтгэлдээ эргэлдэх бодлоос л болжээ... 

	 

	III

	 

	Батчулуун Дорж, Дамдин гурвыг арай л тарж амжаагүй байтал үүд сэвсхийн нэгэн хүн орж ирсэн нь тэдний ээлжийн Довчин байлаа. Дэлгүүр худалдаагаар явуулж олох юмнуудаа олуулна даа гэж дотроо төлөвлөж суусан Довчинг ийнхүү ороод ирсэнд Батчулуун олзуурхан угтав. Гэтэл Дамдин Батчулууны ам нээхээс урьтан, 

	— Баахан ажил мандаад байхад сайн хүн санаагаараа гэж хүрээд ирсэн нь яамай даа гэвэл Довчин их тэвдэж явсан нь илэрхийгээр, 

	— Чи чинь яагаад олддоггүй нөхөр вэ аав чинь ирчхээд, хайж ядаад байна гэхэд огт нь анзаарах шинжгүй

	— Ондоо ямар фантааз байна даа? гэв. 

	Тэр ч тийм хүн, энэ ч ийм хүн гэж ярилцах явдал газар сайгүй байдаг. Тэдний үгээр бол Батчулууныг нуруу сайтай, Сүрэнг догшин ууртай, ялихгүй юманд амархан гомдоно. Доржийг ул суурьтай маяг гаргавч хаширлах гэж байгаад айхавтар сүрхий алдаж мэдэх хүн, Довчинг ажилд зүтгэхдээ дэндүү нөр, Дамдин ч цаас л гэсэн үг, Жаргал ч яах вэ хүүхдээрээ амьтан гэлцэнэ. Довчин хувцсаа ч тайлсангүй, малгайгаа авч гартаа хумхин базаад Доржийг биеэрээ ялимгүй түлхэн сандлын өнцөгт багтан суух зуураа, 

	— Бушуухан очооч, хар хүйтэнд хүн хүлээлгээд.. Хэзээ ирэхийг нь мэдээгүй юм уу? гэж шаардав. 

	— Хонгор минь би энэ зэргийн юманд хууртахгүй... 

	— Очоод үз л дээ. Хэрэв аавыг чинь ирээгүй байдаг юм бол за яах вэ гээд Батчулуун Дорж хоёрыг ээлжлэн харснаа: — Хамгийн сайн янжуураас нэг хайрцгийг авч өгье гэв. 

	— Үгүй ер, би ямар чамтай адилхан тамхичин юм уу?

	— Тэгвэл нэг кило чихэр авч өгье. 

	— Харин тэр чинь болно шүү. Маргааш орой шинэ жилийнхээ ширээг чимж л орхино. Саяын цалин дээр нормоо давуулсны шагнал гэж баахан мөнгө авсандаа баярхаад байгаа юм уу? Бид ч гэсэн адилхан л авсан гээд үнэн байж ч магадгүй гэж битүүхэн горьдсон Дамдин чулуудсан пальтогоо авч өмсөх зуураа, 

	— Кило чихэр гэдэг чинь жаахан юм биш, амь биеэ хайрлахгүй гүйж очоод ирье гээд энгэр захаа ч гүйцэд сайн товчлолгүй хормой дэрвүүлэн гарахдаа хаалгаа чанга савснаас болоод өрөө нь дайвалзах шиг болов. Буухдаа шатны довжоог хэд хэдээр нь алгасан дэвхэрч яваа чимээ нь дуулдаад гадна хаалга дахиад л тасхийв. Батчулуун Дамдингийн үсэрч яваа чимээг чагнан байснаа, 

	— Нээрэн ирсэн юм уу?. гэв. 

	— Нээрэн нээрэн. Ингээд л аав ээж хоёрын маань нэг нь хүрээд ирвэл сайхан л байна даа. 

	— Дамдингийн аавыг ч таних биш дээ.. Аймаг нэгтэй ч гэсэн сум ондоо болохоор... 

	— Дамдинтай мундаг адилхан юмаа гэхэд Дорж, 

	— Дамдинтай адилхан юм уу? Дамдин аавтайгаа адилхан юм уу? гэсэнд хэдүүлээ хөхрөлдөв. Тэгээд Батчулуун шинэ жилээ маргааш хийхээр болж, юу юу зэхэхээр төлөвлөж байгаагаа ярихад Довчин ямар нэгэн санаа оноо нэмсэнгүй. Урина гэсэн улсынхаа нэрийг үзүүлэхэд, 

	— Дамдингийн аав нэмэгдэх нь байна шүү дээ гэвэл

	— Нэмэгдэлгүй яах вэ, заавал авчирна. Чамд уримаар өөр хүн байна уу? гэв. 

	— Надад заавал урихаар хэн байх вэ дээ. Харин найзалж байдгаараа Сэдэдийг урьж болох юм шүү. 

	— Ямар Сэдэд?

	— Бригадын дарга. 

	— Тэдний бригад шинэ жилээ бас хийх гэнэ билээ. 

	— Хэзээ? 

	— Өнөө маргаашийн нэгэнд юм байх. 

	— Чи сайн дуулсан уу?

	— Дуулалгүй яах вэ, эвлэлийн хороо хэлсэн юм чинь. 

	— Янзын нөхөр шүү. 

	— Хэзээ л тэгнэ ингэнэ гэж хэлдэг сэн билээ дээ. Бидэнд байтугай найздаа хэлэхгүй байгааг ойлгов уу. 

	— Нэг л мэдэхэд хийчихсэн байх гээд жимийгээд л явж байгаа... 

	— Тэгэх тусам нь... Маргааш гэдэг зөв, өдрөө олж л дээ... 

	— Цуглуулах хамаг юмаа чам дээр л тавьчхаад сууж байна шүү дээ. 

	— Давай1, мөнгөө л хамаад ирцгээ! Гараад туухад юухан байх вэ. Олдох юмыг нь олоод л ирнэ гэхэд Дорж

	— Чамд харин амархан ажил оногдсон шүү гэв. 

	— Чамд ямар ажил оногдсон юм бэ?

	— Ногоон мод олж ирнэ, чимэглэнэ. 

	— Чамд бол таарах л ажил байна даа гээд урина гэсэн хэдэн хүний нь нэрийг дахин харснаа, 

	— Нээрэн Дашмаа гуайг урих нь зөв шүү. Бас Цагаандай инженерийг урих юм уу гэхэд Батчулуун

	— Уриад байвал ч зөндөө л олон инженер байна. Манай машинч нарын курст багшилж байхдаа хамгийн гол нарийн хичээлийг Цагаандай гуай л заасан шүү дээ гэв. Дорж үл мэдэг инээмсэглэн, сууснаа, 

	— Тун сүртэй хүн шүү. Хол хол алхлаад хүрээд ирэхэд нь би айдаг юм. Ялихгүй жаахан өө сэв, дэгэл доголыг ер андахгүй. Орчин үеийн хамгийн хүчирхэг техниктэй ийм уурхайд хүн бүхний цаг үргэлж анхаарч хичээх амин чухал зүйл зүйл бол хатуу чанга сахилга бат, ажлын хариуцлага л байх ёстой гээд тачигнаад ирэхээрээ дуу нь аягүй чангарна. Маргааш орой ингээд л тачигнаад байвал яана гэхэд Довчин:

	— Ийм юман дээр ч тачигнахгүй тэс ондоо болдог юм билээ. Би баяраар таарсан. Царай нь хүрэн улаан болчхоод их гоё ярина гээч. Би бол маш олон дүү нартай хүн. Манай уурхайн гол хүч болж байгаа хэдэн зуун залуучууд бол цөмөөрөө миний дүү... Манай уурхай бол ёстой шижигнэсэн залуучуудын хөдөлмөрийн уурхай. Алдар нэрээ цуурайтуулсан баатрууд ч эдэн дундаас олон гарна даа, та нар харж л байгаарай. Би бол энэ уурхайдаа амин голоос хайртай хүн. Та нар надаас илүү хайрлах ёстой. Уурхайн талбай дээр надаас хойш та нар л үлдэнэ. Чи хэн билээ, наашаа ойртоод ир гэнэ. Ойртоод очихоор, маргааш өглөө ажил дээр чинь очоод зад шаардаад ирэхээр битгий урвалзаад байгаарай, мэдэв үү гэнэ. Мэдлээ гэхээр, бушуухан холдохын түүс болоод л байна уу гээд духан дээр үнсэнэ. Цагаандай гуай маргааш орой манайхныг цөмийг барьж авч үнсэнэ дээ. Аягүй бол Дамдингийн аавыг ч үнсэх гэж байж магадгүй... 

	— Үнсэж л байг. 

	— Ха ха өтгөн гэгчийн хар сахалтай мундаг өвгөн байдаг шүү дээ. 

	— Өнөө шөнө бас л манан татна даа. Гол садаа энэл байна. Саруулхан байвал ч их л дөхүүлэх юмсан гэж бодож явсан Батчулуун уурхай руу орохдоо ердийнхөө замыг дагасангүй. Өндөр эрэг дээрээс дэвхэрч буугаад замдаа тааралдсан хэсэг бусаг нүүрс дээгүүр гишгэхийг нь гишгэж, харайхыг нь харайсаар машин руугаа очтол хурдаараа гүйж яваа нэгэн хүний толгой халтихан шоволзоод овоолоостой шорооны цаагуур орохыг үзжээ. Гараад ирэхэд нь ажвал шинэ жилээрээ урих гэсэн Дашмаа байв. Өөрийг нь хармагцаа алхаж эхэлсэн боловч тээр тэндээс амьсгаа нь сонсгоно. 

	— Чи ч мөн цустай амьтан юм даа. Чамайг би үхлээ л гэж санасан юм гээд орой тийш улам чангарч байгаа жавар дунд хүчтэй амьсгаадах нь утаа савсах шиг санагдана. Бүх бие нь зөвхөн шөрмөсөөр л бүтсэн болов уу гэмээр эршүүд гүжирмэг тэр хүүхэн уурхайн хянагч нарын нэг нь, Тэртээ эрэг дээр цомцойх жижигхэн модон байшин ажлын газар нь билээ. Харин тэр байшингийн хаалга баруун тийшээ харсан нь зуны халуунд л барьсан болов уу гэлтэй. Гэсэн ч Дашмаа ТЭР нөхцөлдөө дасжээ. Банзан шалыг нь намалзтал тэп тэп гишгэлэн бүдүүн түлээ баахныг тэвэрч ирээд таван зуугийн боошгоор2 хийсэн том пийшиндээ чихэхэд үл мэдэг утаа савсан час час хийж байснаа төдхөн дүрэлзэн асна. Дашмаа цонхоо эгцлэн ширээгээ тэврэн суухад л ажлын байраа эзэлж байгаа нь тэр. Сангийн аж ахуйд арав гаруй жил трактор барьж байгаад нөхрийнхөө аяыг татан энд ирэхдээ жинхэнэ уурхайд ажиллана гэж бодож явсан боловч тэндхийн хамаг техник хүчин чадлаас нь ахдаад санасандаа хүрч чадсангүй. Гэхдээ л сайхан ажил. Нүдэн дээр нь уурхайн орчин бүхэлдээ дурайна. Машинч жолооч нарын хэрхэн ажиллаж байгаа нь хамгаас түрүүн түүний чээжинд ярайна. Эргэлт шалгалтынхан, тэр байтугай хэсгийн дарга, мастер ч гэсэн ажлынхаа нарийн явцыг мэдье гэвэл ийшээ л хандах хэрэгтэй болно. Дөнгөж саяхан өрөөгөөр нь ороод гарахад цонх руу нь тохойгоороо ёворч орхисон жолоочийг өеөдөж ойчсон хээлтэй үнээ биш дээ, бүх мөчөөрөө тэлчилж байдаг нь гээд загнаж байсан билээ. Хэдийхэн завдаа амжаад ирэх нь энэ вэ?

	Сүрдэж айсан Батчулуун нэг ч үг дуугарч чадсангүй дэмий хулмалзахад, 

	— Гар хөлтэйгөө байж л улсын ажлыг хийдэг байх шүү гэх нь ханцуйгаа шамлаад өөдөөс нь дайрах нь уу гэмээр байв. Гэсэн ч арай л дайрсангүй.. 

	— Сайхан мэдээрэй гэж хэлчхээд буцан алхав. Тэдний ээлжийн хэдэн залуучуудыг төдийгүй хэнийг ч гэсэн юу гэж хэлэхээсээ няцдаггүй тэр хүүхний араас Батчулуун харж зогссоноо:

	— Дашмаа гуай гээд дуудахад эргэн зогсов. Хэд алхан дөхөж очоод, 

	— Манай ээлжийнхэн маргааш орой шинэ жилээ хийнэ гэв-

	— Тэгээд... 

	— Бид таныг урих гэж ярилцсан. 

	— Өвчтэй хар золигууд... Та нар намайг аваачаад яах юм бэ гэчхээд огт нь тоож хайхарсан шинжгүй цаашаа эргэхдээ хэдэн үг хэлэх шиг болсон ч дуулдсангүй. Ингэж байгаа хүнтэй юу ч гэж ярилцах билээ. Би урих, Дашмаа гуайн загнах хоёр бас таарав аа, очихгүй бол байна л биз гэж хэгжүүрхэн бодсон Батчулуун шулуухан алхаж ирээд залуур дээрээ суув. 

	Шөнийн харанхуй дээр манан нэмэхээрээ орчин тойрон нь даанч харагдахгүй. Уурхайн хонхорт хургаж бас утаа холилдсон хүйтний манан хэдэн минут сийрэгшиж хэсэгхэн зуур ажиллатал нь дахиад л харан хуйлна. Малтагч машины хэдэн тийш тусгасан гэрэл түүнийг нэвтэлж үл чадна. Харин тэр гэрлийн туяа нүүгэлдүүлэх манан дунд уусахдаа манангийн өнгийг алаг цайвардуу болгохын төдийхөн. Манан үл мэдэг сийрэхэд цуван зогссон машины түрүүчээс ачаална, Ахиад л харанхуйлахад хүлээхээс өөр аргагүй болно. Кабины хаалгыг нь нэгэн хүн түчигнүүлэн онгойлгож бөөн жавартай хамт дөрөөлөн өндийгөөд, 

	— Харагдахаа бүр болив уу? гэх нь хажуу дахь тэрэгний жолооч аж. 

	— Шанага байтугай сумны үзүүр ч харагдахгүй байна. 

	— Багцаагаар ч болохгүй л дээ. 

	— Гарт орсон ажил болохоороо хоосон хоолтой утгаж байгаа нь мэдэгдэлгүй яах вэ, гэсэн ч тэвш дотор нь биш толгой дээр чинь тавьчихвал яана гэхэд нөгөө жолооч

	— Хэдэн тонн нүүрсээр даруулахад хөдлөхгүй болчих байлгүй гэж шүдээ ярзайлган инээгээд буцан алхав. 

	Батчулуун урдах шилээ ханцуйгаараа үрж гадагшаа удтал ажаад улам л зузаараад байх шиг санагдахад үсрэн бууж тэр жолоочийн кабин руу орохдоо, 

	— Манан гэдэг чин аргалах аргагүй саад юм даа гээд зэрэгцэн суув. 

	— Яагаад ч аргалахгүй. Газрын илчнээс дэгдэж байгаа болохоороо зовлонтой эд л дээ. Олон юмыг аргалж болно, машин техникийг ч аргалж болно. Энэ л даанч горьгүй... Ойрдоо хүйтэрч байгаа гэж... өнөө шөнө ч лав гучтай байх шүү гэхэд Батчулуун, 

	— Хүйтэн яах вэ. Харагдахгүй гэдэг л хамгийн их саад. Ирээдүйд ийм мананг арилгах юм уу, манан дунд ажиллалаа ч гэсэн ажлын орчин харагдаад байхтай болгоно байх даа... 

	— Тэгдэг юм аа гэхэд хэзээ ч билээ дээ. 

	— Яагаад?.. Сансрын нисэгчид торохгүй нисээд л байдаг. Тэдэнд их л манан таардаг байлгүй. 

	— Тэгвэл чи сансарт нисмээр байна уу?

	— Хэрвээ нисээд очдог юм бол манай дэлхий дээр мандсан улаан туг харагдана уу танай тэнд янаглал амраглалын дөл аль зэрэг хурц вэ гэж нэг чанга уншчихаад буцаад ирэхгүй юү гэхэд нөгөө жолооч тачигнатал хөхрөөд, аанай л мананг нягтлан ажсанаа, 

	— Энэ манан чинь уурхай байгуулахаар газрын хөрсийг нь анх дөнгөж хөндөхөд л савсаж эхэлсэн гэж болохоор юм шүү гэв. 

	— Та ч энэ уурхайд анхнаас нь ажилласан гэдэг бил үү?

	— Анхны л хүн бололгүй дээ... Уурхай байгуулах зөвлөлтийн барилгачдыг ирэхэд манайхны цэргийн нэг анги малталцахаар ирсэн юм. Тэгэхэд би цэрэг жолооч, хөнгөн тэрэг барьдаг байсан юм. Тэгээд л жаахан байзнаж байгаад самосвал3 барьдаг болсон. Энэ уурхайг байгуулах гэж мөн ч их ажил болсон шүү. Орон сууц барих, орон сууц ч гэж дээ, бүхэл тосгон барих уурхайгаа малтах... тэр их ажлын нүргээн одоо хүртэл чихэнд шингэсэн юм шиг байдаг юм. Цэргээс халагдаад нутаг руугаа явалгүй энэ уурхайд л наалдаж орхисон хүн дээ. Одоо ч хөөрхий, гэр оронтой минь адилхан болжээ. Энэ зун амралтаа хөдөө өнгөрүүлэх санаатай, нутагтаа очсон чинь нэг л их юм дутагдаад ямар сайндаа хориодхон хоног болоод гүйлгэж ирэх вэ, та нартай чинь бужигнаж байгаад дасчихсан байна. За тэгээд шинэ жилдээ аль зэрэг бэлтгэж байна вэ? гэв. 

	— Хай мэдэхгүй энэ манан аль зэрэг саад хийдэг бол?

	— Гүйцсэн юм байгаа биз дээ?

	— Ялихгүй жаахан дутуу. 

	— Дутуу орхиод шинэ жилээ хийх гэж үү?

	— Хаанаас даа, тэгж ч ярихгүй шүү гээд Батчулуун цагаа харснаа, — Жаахан шингэрэх болж л баймаар юмсан, тэр хэлээгүй юү гээд буун харайв. Тэртээ эргийн гэрэл сүүмэлзэн тодрох нь их л найдвар, Хүр доороос илчит тэрэгний дуу ч хүнгэнэж сонстоно. 

	 

	V 

	 

	Хуучин он дуустал арван таван хоног үлдээд байхад шинэ жил хийнэ гэдэг их л сайхан. Тэгэхдээ тэд энэ тухай хэзээ ч гэсэн бодсонгүй. Ноднин өвөл бригад, цехийнхэн шинэ жилээ хийхэд нэг хоёр нь очиж байсан боловч тэд л хийдэг юм шиг санаснаас биш өөрсдөдөө ээлж ирэхийг бодохгүй явжээ. Гэтэл бодоогүй ээлж нь хүрээд ирсэн байв. Шинэ жил бол хөдөлмөрийн баяр, хөдөлмөр хийсний баяр болохоор залуу сайхан сэтгэл нь үнэхээр хөдөлжээ. Хамаг юмаа зэхэх, төлөвлөгөөнийхөө ялимгүй дутууг гүйцээх, хоёр яг л зэрэгцэж байлаа. Артелийн улаан буланд бүх чимгийг нь хийж өгөхөөр амлаж байж олсон цаас будаг тэргүүтнээ Дорж Довчин хоёр олзуурхан барьсаар Батчулууны гэрт ирэхдээ бусдаас илүү хийх юмсан гэж их л шуугилдсан байв. Тэгээд тэр хоёр өрөө тасалгаа ногоон модоо чимэх, өчигдрөөс хойш цуглуулж эхэлсэн ширээ сандлаа өрж засах ажлыг хоёр цагийн дотор бараг л амжуулжээ. Хоршоо дэлгүүрээр орж хэрэглэх юмаа авах хуваарьтай Довчинг гарсан даруй Дорж ногоон модоо байн байн ажиглаж нэмэн чимэглэж суутал Дамдин орж ирэв. 

	— Уурхай руу аваад очсон чинь салдаг юм биш гэсэн нь Доржид бүрэн ойлгомжтой үг байв. Аавыгаа уурхай үзүүлчхээд доороо харайж ирнэ гээд Дамдин удсаныхаа учрыг тайлж байгаа нь тэр. 

	— Чиний машиныг очиж үзнэ гээд болдоггүй. Аль юмыг нь тайлбарлаж барах вэ, хэрвээ нарийн ярих гэвэл бас л нэг хэдэн сарын курс хэрэгтэй болно биз дээ... Лав л таван тонн нүүрсийг ганцхан ухдаг юм. 

	Зөөж яваа машинууд маань хорин долоон тонны даацтай юм даа гэсэн чинь баахан гайхаж зогссоноо, ирмэгтэй жаахан чулуу аваад газар зураад суучихлаа. Баахан тоо л сараачаад байх юм. Тэгснээ хээн гэж дуу алдаад таван тонн гэдэг чинь шуудай гурилаар жишвэл олон тэмээний ачаа байх нь. Хорин долоог нь бодвол лав л зуун тэмээний ачаа гэсэн үг. 

	Хай мөн хачин юм хийдэг байна даа. Та нарын аварга хүчтэй техникээр ажилладаг гэдгийг одоо л жаахан гадарлаж болмоор боллоо гэж сууна. Наашаа хоёулаа алхсан юм. Дуугүйхэн яваад байснаа, «Ирсэн өдрөөсөө эхлээд явуулсан захиануудыг минь уншаад ханхай гэр өглөө тогоо шанага олдохгүй юм, сургууль хийлгэх гэнэ, хэдийд ажилдаа орж мөнгөтэй болдог юм бол гэж бичээд байхад чинь ямар газар очсон юм бол доо гэж ээж бид хоёр чинь сэтгэл зовж байсан. Та нар чинь ёстой сайхан газарт ирсэн юм байна. Залуучуудын эвлэл та нарыг маш сайхан газарт явуулжээ» гэж ярьж байна. 

	— Сайхан газар гэдэг ч үнэн... 

	— Улам л сайхан болгоно гээд байна шүү дээ. Зуны цагт усанд сэлэх газар, өвлийн цагт тэшүүрийн талбай, цанын бааз уншлагын танхимыг өргөтгөнө. Аа бас бүжгийн танхим барина. Энэ бүхэн бол цөмөөрөө л ажилчин залуучууддаа зориулсан ажил гээд байгааг чи дуулахгүй байна уу? гэхэд Дорж, 

	— Дуулалгүй яах вэ, гэхдээ залуу ажилчдын ирээдүй гэдэг чинь бүжгийн танхим юм уу? гэтэл ширээн дээрх утас хангинан дуугарав. 

	Дамдин харилцуурыг шүүрэн авч хэд дахин байна уу? гэж хашхирсан боловч хэн нэгэн хүний чимээ гарахгүй байхад яадаг эд вэ гээд буцаан тавив. Тэгээд Доржийн хажууд сууж ногоон модноос чимэлцэх зуураа, 

	— Энэ чимгүүдийг хачин гоё хийсэн юм шүү. Туулай, баавгай, үнэг, цасны ширхэг, арай л муу Дамдинг хийсэнгүй гэв. 

	— Чи ногоон модны чимэг болбол гоё чимэг болох уу?

	— Би нэг ондоо, чи нэг ондоо л чимэг болно доо. Хэрэв манайхан өөрсдөөрөө чимбэл, Жаргал гэж нэг дэрчийсэн шар юм, чи гэж хүрэн хар амьтан. Довчин гэж хавчийсан цоохор нөхөр, нүд гэмээр юм байхгүй нарийхан зураас... ха ха. Сүрэн л хамгийн гоё чимэг болох байх даа. Сайхан царайтай гэж арвын хэдэн охид магтаад байдаг болохоор... Ёстой л хөөрхий байгаа даа, энэ нь эхнэр аваад аль ч үгүй болчихсон байдаг... Ээлжийнхээ ахлагчийг бол бүдүүн дуутайгаар нь микрофон болгоод хажууд нь тавьчихна. Тэгээд Цагаандай инженерээр үг хэлүүлнэ. Хаана ч хийгээгүй шинэ жилийн ёлк4 л болно доо. 

	— Тэгвэл ногоон мод маань харагдахгүй болчихно шүү дээ. 

	— Болж л байг, харин гоё биш үү. Олон янзын чимэг алаглаад... 

	— Сүлд мод гэдэг чинь чимэгтээ байдаг юм уу?

	— Юундаа байдаг гэж... 

	— Мөнх ногоон гацуур гэж зөндөө л дуулдаг байсан шүү дээ. 

	— Дуулж л байна биз. 

	— Хонгор минь, хамгийн гол нь мөнх ногоон гацууртаа байгаа юм.. Өнгө нь хувьсахгүй, мөнх залуугаараа байдаг. 

	— Тэгвэл яах гэж чимэглэж байгаа юм бэ?

	— Улам л гоё харагдуулах гэж

	— Чи ч мундаг онолч болжээ. 

	— Онол биш практик... 

	— Үгүй ер, анх удаа ээлжийнхээ шинэ жилийг хийх гэж байж, практик гэнэ шүү. 

	— За яах вэ, өнөө орой Цагаандай инженерийг ирэхээр чамд сайхан хэлүүлээд өгье. Юмыг ойлгож учрыг танин мэдэхдээ зөвхөн гаднаас харагдах өнгөнд бус мөн чанарыг нь нарийн ухаарах ёстой гээд аваад гарна даа. Гэтэл утасны хонх хангинан дуугарав. Дамдин дахиад л харилцуурыг шүүрэн авч, 

	— Байна, хэн бэ? гэхэд Довчин:

	— Дамдин, чи ирээд байгаа юм уу? гэж сөргүүлэн суув. 

	— Чи чинь яагаад алга болчихсон нөхөр вэ?

	— Юуны чинь алга болох. Нөгөө л жагсаасан юмнуудаа бараг л цуглуулчихлаа, та хоёр одоохон яваад ир!

	— Хаана очих юм бэ?

	— Манайхны хойдох хүнсний дэлгүүр дээр гэхэд

	Дамдин, 

	— Цаадах чинь шилтэй юмаа даахгүй байна гээд Доржтой хамт тэр доороо ухасхийн гарав. 

	 

	Хавьтаж уулзаагүй байсан ч

	Хамтдаа л явна шүү би

	Хажуугийн чинь сүүдэр дунд

	Хоргодож явна шүү би

	Төөнөсөн сайхан харцны чинь

	Тэрүүхэнд л явна шүү би, 

	Төгрөг ягаан хацрын чинь

	Энүүхэнд л явна шүү би, 

	Гоолиг тэгшхэн нуруунд чинь

	Шигдчихээд явна шүү би, 

	Гунхсан хар гэзэгт чинь

	Зүүгдчихээд явна шүү би.... 

	 

	— Наадах чинь юу юм бэ, хувийн шүлэг юм уу? гэхэд Дамдин явуут дундаа, 

	— Тийм байлгүй, манайхны нэг нөхөр л зохиосон байна. 

	— Тэгээд чи орой унших нь уу?

	— Яаж унших вэ, аав ирнэ шүү дээ... Зүгээр Дорж минь 

	 

	Би уурхайчин

	Бие сэтгэлээрээ ажилчин

	Гэгээ наран атаархам

	Гэрэл илч хоёрын 

	Цацрах нэгэн шижим дээр

	Цагтай уралддаг хүн

	 

	гээд манай Сүрэн үзүүлээд өгнө шүү дээ гэв. 

	Довчин их л сайн амжуулжээ. Зөвхөн жимсний ус л олсонгүй. Олох санаатай оролдоод ч барсангүй. Мэдвэл зохих нэгэн хүнтэй нь уулзаад энэ тухайгаа яривал: 

	— Би л лав дүн өвөл, хүйтэн ус залгилж суухгүй. Уурхайчин хүн чинь хатуу хүнд ажлын улс болохоор хатуухан шиг юм балгаж байх ёстой гэж санадаг гээд архи уудаггүй гэхэд нь, 

	— Тэгвэл чи уурхайчин, болох яагаа ч үгүй байна даа гэсэн байв. 

	Дамдин Довчингийн энэ яриаг сонсохдоо гуяа алгадан тачигнатал хөхөрч. 

	— Тэр мундаг багш чинь хэн бэ? гэвэл

	— Яагаа вэ дээ, бид цугаараа танина. Марзайсан улаан хамартай, бүдүүн хар хүн байдаг шүү дээ. Бас тэгээд та нар шинэ жилээ хэдэн цагт хаана хийх вэ? гэж асуугаад байгаа юм шүү гэв. 

	Үүлгүй тэнгэрийн наран эгцлэн тусавч цаанаа нэг л жиндүү. Арван хоёрдугаар сарын жавар гудамж талбайд эрчээ үзүүлсээр аж. Тэд хоршоо дэлгүүрээс цуглуулсан зүйлсээ бушуухан аваачихаар барихыг нь барьж, тэврэхийг нь тэвэрч, хацар нүүр гар хуруунд халгаатай жавар дундуур яаран алхлахад тэртээ өмнөх цайвар манан суунагласан уурхайн хотгор дундаас тэсэлгээний чимээ лүн хийж утаа тоос оргилж харагдана. Эд энд нэг асуудлыг шийдэж явахад тэнд хоёр нөхөр нь гол асуудлаа шийдэж байгаа. Тэсэлгээний дараа малтахад бүр ч сайхан, улласан нүүрсийг ачна гэдэг бол үнэхээр таатай... Хаана хаанаа ажил бүтсээр байгаа нь тэдний алхаа гишгээг аандаа түргэтгэнэ. Тэр гурав нэгэн ёсондоо энэ өдрийн хувьд бол арын албаныхан болсон байлаа. Хэрэглэх юмаа олж ирээд зогсохгүй нарийн ширийн хоол, зуушинд орох юмаа цөмийг зэхэх ёстой. Тэгэхдээ одоохон л амжуулахгүй бол цаг хожимдоно. Зочин урьж шинэ жил хийнэ гэдэг жинхэнэ зэхээд ирэхээр төлөвлөж сууснаас нь их л өөр. Аанай Дамдин авчирсан юмнуудаа гаргаж цонхны тавиур дээр өрөлцөх зуураа үсчин харайж, юм юмны түрүүнд хошуу нэмэн байснаа

	— Нөхөд минь! Бид энэ хоолыг чинь хийж дийлэх юм уу? гэхэд Довчин

	— Дийлэхээс л өөр аргагүй. Гурван жил хоолоо хийж тогоо барилаа. Гурван жил гэдэг чинь техникум төгсөх хугацаа... Бидэнд бас л нэг шалгалт даа гэжээ. 

	 

	VI 

	 

	Үдшийн галт тэрэг тосож очоод Батчулуун бас л нэгэн зурвас олж аваад урам муутайхан буцаж иржээ. Оройн галт тэргээр гарна гэж утасдсан Норжмаа ирсэнгүй... Аяга таваг, сэрээ халбагаа хүртэл цуглуулан хоолондоо орох мах ногоогоо бүгдийг хэрчиж, гараа гаргаж хийсэн хэдэн янзын зуушаа ширээн дээгүүрээ өрөн, хамаг л юмаа жин тан болгоод хүлээж байсан нөхөд нь Батчулууныг ганцаараа орж ирэхэд, 

	— Норжмаа яасан бэ? гэж дор бүрийдээ шуугилдан угтав. Гэтэл түүний ирээгүйн учир тодорхой болов. 

	«Би өнөө орой заавал очно гэж санасан юм. Гэтэл яах ч аргагүй боллоо. Миний дараачийн ээлжид гарах Төмөр гуайн эхнэр дөнгөж сая төрөөд Төмөр гуай одоохондоо тэнд нь байна. Удахгүй ажилдаа очно, намайг очтол тэндээ байж үзээч гэж гуйгаад байна. Яая гэх вэ, нэгэн шинэ хүн төрөөд баяр хөөр болж байхад би явлаа, ажилдаа ир гэж чадсангүй. Энэ чухал харилцааны газрыг эзэнгүй орхилтой биш дээ. Ингээд л одоогийн галт тэргээр амжих минь өнгөрлөө. Шинэ жилээ хөгжилтэй сайхан хийхийг хүснэ. Өглөөний галт тэргээр ямар ч байлаа гэсэн очно. Та бүхэнд шинэ жилийн мэнд дэвшүүлье. Өнөө орой очиж чадаагүйдээ маш их харамсаж байна гэсэн нөгөө зурвасыг нь гарган үзүүлэхэд Дамдин, 

	— Тун тоогүй юм боллоо доо, энэ шинэ жилийг нэгэн ёсондоо Батчулуун Норжмаа хоёрын хурим болно гэж бодож байсан юм. 

	— Бид хоёрт хуримаа хийнэ гэж товлосон өдөр бас бий шүү дээ. 

	— За тэгвэл дахиад л зэхнэ дээ. Одоо ямар чадахгүй гэх биш, харин хүйтэн гүлгэрсэн хойно бол бүр л сайн байна. Өнөө оройн хүйтэн ч аягүй бол дөч хүрэх шахсан байх шүү гэтэл яг л энэ үгний нь баталгаа мэт Жаргал даарснаасаа болоод цав цагаан царайлан орж ирэв. 

	Жаргал бол өнөө оройн шинэ жилийн ажлыг нэгэн ёсондоо шийдвэрлэхээр ажилдаа гарсан хүн! Өдийд л ээлжээ өгөөд ирэх байсан, цагтаа л иржээ. Бүгдээрээ угтан авч баяр хүргэвэл бас л тэдэнтэй адилхан сэтгэл нь хөөрөх ёстой Жаргал хөөрч хөгжсөн шинж огт үгүй харин, 

	— Шал дэмий юм гээд уруу царайлан тонгойсоор орон дээрээ очиж суухад гэнэтхэн л тийм сүрхий лагс хүнд болчхов уу гэмээр орных нь пүрш хяхтнаж дуулдана. 

	Жилийн төлөвлөгөө биеллээ гэсэн бадрангуй сайхан сэтгэл чээжийг нь тэлэн баярлуулсан учир тэр баярынхаа хүчинд автаад юунаас болоод тийнхүү уруу царайлан байгааг энэхэн агшинд хэн ч анзаарсангүй. Ер нь Жаргалын хүүхэд зан, дандаа л ингэж байдаг гэхэд хилсдэхээргүй билээ. 

	— Сүрэн яасан бэ?

	— Би юу боллоо гэж очдог юм бэ? гээд гэр рүүгээ явчихлаа. 

	— Манай хоёр хэрэлджээ. 

	— Бид хоёр юу боллоо гэж хэрэлддэг юм бэ?.. Үхсэн хойноо.. 

	— Тэгвэл Сүрэн яасан юм бэ?

	— Миний нүүр илэг биш, тэгж түлэгдэж чадахгүй гэнэ... 

	Батчулуун Жаргалтай хэдэн жил нэг гэрт сууж занг нь мэдэх болсны хувьд ч юм уу, дэргэд нь зэрэгцэн сууж их л аргадангуй аялгаар, 

	— Та хоёр ажлаасаа хожимдоогүй биз дээ? гэв. 

	— Хожимдоогүй. 

	— Тэгээд хэдэн тонн нүүрс гаргав?

	— Нэг ч тонн малтаагүй. 

	— Яагаад?

	— Уурхай хаачихлаа. Дөч хүрчхээд байна, хүйтний эрчийг харъя гэж баахан хүлээлгэж байгаад мөддөө буурах шинжгүй байна, өнөө шөнө хаалаа л гэнэ. 

	— Хэн тэгж байгаа юм бэ?

	— Хамаг л том дарга нар бүгдээрээ тэнд явж байна. 

	Энэ үгнээс ганцхан Батчулуун ч цочоод зогссонгүй, Довчин, Дорж, Дамдин цөм л цочжээ. Бүгдийн царай хувьсхийтэл Батчулуун, 

	— Хачин юм болдог байна даа, за нөхөд минь яах вэ? Ааг амьсгаагүй зэхсэн шинэ жил маань ингээд нурах гэж үү? гэж өөрийн эрхгүй өгүүлэв.. 

	Довчин ч дуугүй Дорж ч дуугүй, Дамдин ч дуугүй. Өрөө тасалгаа нь эзгүйтэй адилхан тэгтэл Довчин эхлэн ам нээж:

	— Сайхан даваан дээр нь хясдаг тэнгэр юм даа. Ядаж таван мянган тонн дутуу байсан бол яалаа гэж шинэ жилийн тухай ярих вэ дээ гэв. Бас л хэсэг зуур дуугаа хураан байтал Дорж, 

	— Манайхны дүнг сайн л бодсон байх даа. Батчулуун

	— Сайн бодсон, хоёр дахиж бодуулсан гэхэд, 

	— Өнөөдөр гэдэг маань арай л түргэдэж дээ гэж амандаа үглээд бодолхийлэн сууна. Тэгтэл Дамдин нэг их зовох шинжгүй:

	— Нэгэнт зэхчихсэн юмыг чинь яадаг юм бэ, улсаа ирэхээр хийж л орхино биз дээ, энэ их хоол ундыг чинь хааш нь хийх юм бэ, сар бүрийн эхний хагаст аванс5 гэж өгөөд л байдаг шүү дээ, түүнтэй л адилхан болно биз гэхэд Довчин сүрхий ширүүн дуугаар, 

	— Энэ ч аванс биш шүү дээ гэв. 

	Хэн нэгэн хүн үүдийг нь хүчтэй тогшив. Батчулуун дуртай дургүй алхлан очиж түгжээгээ мултлахад Дашмаа аанай л тэп тэп алхалсаар орж иржээ. Харин тэр, урьд нь огт харагдаагүйгээр гоёсон байлаа. 

	— За та нар яаж л аяглаж аашилж байна даа гэснээ чимэглэсэн ногоон мод, өрөө тасалгаа, зэхсэн ширээг нь эгээ л эргүүлийн хүн шиг айхавтар хянан ажихад тэдний нэг нь ч зүрхэлж дуугарсангүй, дуугүйхэн л гөлийн зогсоно. — Ийм ажлыг хийхдээ та нарын хэн нь даргалдаг юм бэ?

	— Батчулуун. 

	— Ногоон модоо чимэхдээ... 

	— Бараг л би... гэж Дамдинг өгүүлтэл, 

	— Чам шиг цаас цоорчих байлгүй дээ, за больё нөгөө л үг маань цувах нь. Та нарыг энэ хавийгаа ч аятайхан болгоно гэж санаж явсан юм. Хоол унд нь л юу болж байгаа бол доо гээд мөн л шалыг нь намалзтал тэп тэп алхсаар гал зуухных нь өрөө рүү ороход Дамдин, 

	— Яана аа гээд хэлээ гарган зогсоно. 

	Та нар надаар яах юм бэ, хар золигууд гээд загнаж байснаараа далдрахгүй хүрээд ирдэг нь юү билээ дээ. Бас тэгээд долоон цагт шүү. Бүтэн цагийн өмнө... Бидний хөглөж байгааг дуулахтайгаа зэрэг ёстой л асаж гарна даа, Эвлэлийн хороо бол зэмлэж буруушаана уу гэхээс биш Дашмаа гуайтай адилхан дүй дүрэмгүй загнах биш дээ гэж Батчулуун бодтол Дашмаа хувин савны таг хангинуулан байснаа эргэж шагайгаад

	— Найман цагт гэсэн биз дээ? гэв. 

	— Уул нь наймд л гэсэн юмсан... Тэгэхэд нь Дашмаа бүр гарч ирээд, 

	— Юу? Наймд гэсэн юм сан гэж... Найм л гэсэн бол тэр цагтаа л эхлэх ёстой. Та нарын урьснаас хоёр ч хүн ирсэн, хорин хүн ч ирсэн Шарын голын уурхайн төлөөлөгчид л байгаа юм. Хүнийг хүндэтгэж сурах хэрэгтэй шүү гээд цаашаа эргэн ортол нэгэн хүн нэмэгдэн орж ирсэн нь гэр өөдөө явлаа гэсэн Сүрэн байв. Тэртээ буланд дуугүйхэн зогсож байсан Жаргал сая л сэхээ авсан бололтой, 

	— Зугтаад алга болсон хэр нь эргээд ирж байгааг нь... 

	— Харьж явсан чинь. Цагаандай инженер тааралдаад... Манайхан шинэ жилээ хийж чадахгүй болсон гэсэн чинь заавал чадна, шууд л яваад оч гээд болдоггүй. Аргагүйн эрхэнд хөөгдөөд хүрч ирлээ... 

	Дашмаа, Сүрэнгийн энэ үгийг хальт ч атугай сонсжээ. Нөгөө л гал зуухныхаа өрөөнөөс чээжээ хагас цухуйлган харснаа, 

	— Хэн ирчхээд л юу гээд байна даа? гэхэд тэдэн дундаас нэг ч хүн дуугарсангүй... 

	Тэд, хагас цагийн турш яах ч учраа олохгүй, бас тэгэхдээ Дашмаагаас айж шивнэлдэх шахам ярилцахад Дамдин их л идэвхтэй оролцжээ. Гэсэн ч түүний санал нөхдийнхөө бодсонтой нийлж өгөхгүй байв. Аванс гэснээс болоод ялангуяа Довчингоос сүрхий хатуу үг сонсохдоо, 

	— Тэгвэл чи сарын эцэст ажлаа дүгнүүлж байгаад цалингаа бөөн авч байгаарай гэж хүртэл хэлж үзжээ. 

	— Батчулуун! Би явлаа шүү.

	— Чи хаачих юм бэ?

	— Харихаас биш, аав хүлээгээд л байгаа...

	— Бас л нэг явдал гарна даа.

	— Ямар явдал гарах юм бэ, найман цаг болох гэж байна шүү дээ, алга болчхоод гэж уурлана.

	— Уурлахаасаа ч илүү юм болох л байх даа.

	— Уурлаад уурлаад яадаг юм, бэ, лав л намайг алгадахгүй гээд Дамдинг ухасхийн гарахад Дорж их л нарийн арга олсон бололтой,

	— Ерөөсөө Дамдингийн аавд зориулсан дайллага болгоё. Юу нь буруу юм бэ? Бид цөмөөрөө л аав ээжтэй, нэгний маань аав ирлээ гэдэг өөрсдийн маань аав ирснээс юуны ялгаа байна гэв. Батчулуун хэсэг зуур бодолхийлэн сууснаа,

	— Нөхөд минь дайлах хүн зөндөө олдоно. Хамгийн гол буруу нь уралдаанд амласан үүргээ биелүүлээгүй, төлөвлөгөөгөө гүйцээгээгүй байж шинэ жил хийх гэсэндээ л байна. Эвлэлийн хороонд яах гэж хэлэв, хэд хэдэд хүнийг яах гэж урив. Дамдингийн аав гэртээ хариад юу гэж ярих болж байна вэ, манай нутаг усныхан биднийг ямар янзтай ажиллаж байгаа гэж ярилцах болж байна вэ? Үүнд л хамгийн муухай нь байна гэхэд Дашмаа нөгөө өрөөнөөсөө бас л шагайн,

	— Илтгээд л байх шиг болох чинь. Шинэ жилээ эхэлчхээд байна уу? гэв. Сүрэн тэсэж чадсангүй янзтай,

	— Эхлэхийн даваа гэдэг ч өндөрхөн даваа болоод байна шүү гэж хэлчхээд.

	— Дамдин аавыгаа аваад ирнэ гэдэг ч нээрээ бас л нэг явдал даа гэв. 

	Дамдинг очиход дээлээ нөмрөн ширээ тохойлдоод тамхи татаж суусан эцэг нь,

	— За чи хүрээд ирэв үү? Найман цагаас нь хожимдвол эвгүй гэж бодоод цаг харахаар хөдлөхгүй болчихсон юм шиг. Гайхаш тасраад сэгсэрч үзсэн чинь яваад л байх юм гэлээ.

	— Миний цаг зогсох гэж байдаггүй юм аа...

	— Тэгвэл л боллоо шүү дээ гээд тамхиа ховдоглож хэд сорсноо битүүхэн инээмсэглэж харагдана. Бидний сандарч байгааг мэдэж орхиж дээ гэж айж зовсон. Дамдин гэнэ алдаж,

	— Зүгээр аав аа! Бид шинэ жилээ хийсэндээ л хийнэ. Улс амьтныг урьсан юм чинь хийхгүй яадаг юм бэ? гэв.

	— Тэр ч хийлгүй яах вэ, ер нь сайхан хэрэг шүү дээ... Чамайг наашаа гарахад нөгөө Гунгаасүрэн бригадын тоо бүртгэгч болсон байлуу, яалаа?

	— Болох гэж байгаа гэж та ярьж байсан.

	— Тийм ч байх аа даа, тэгээд л болсон. Гэнэн тархи, энэ намар нэг баахан шуугиан тарилаа шүү дээ.

	— Ямар шуугиан?

	— Хадлангийн бригадынхныг нэг хэсэг даргалж байсан юм. Тэгсэн чинь долоо хоногийн өмнө төлөвлөгөөгөө гүйцээж гэнэ, маргааш тэндээ найрлаад нөгөөдөр бууцгаах гэнэ гэсэн үг тараад явчихлаа. Айраг ч хэрэгтэй л гэнэ, хонь ч хэрэгтэй л гэнэ, хэчнээн хоног хомсхон унтсан улс ганцхан өдөр амарч шуугихад ч яах вэ дээ. Бүх юм нь бэлхэн л болоо биз. Тэгээд л хонь гаргаад л, айраг сөгнөөд л ид сайхан бужигнаж байтал нь нэгдлийн дарга давхиж очоод бүх гүйцэтгэлийг нь шалгаад үзсэн чинь дутуу байж харлахгүй юу. Найрыг нь тараагаад зад хөөгөөд гаргасан чинь зарим нь бас сүрхий халамцуу гуйвлаж явсан гэнэ билээ. Хөгийн юм ч гарах л юм даа. Уул нь хуурч мэхлэх гэсэн ч биш, хаашаа ч юм бэ дээ, хэдэн өдрийнхөө ажлыг хоёр дахиад дүгнэчихсэн юм уу даа. Тэгээд Гунгаасүрэн арга хэмжээ авхуулж эвлэлийн гишүүнээсээ бараг л хөөгдсөн байх. Ажлыг бол хуудуугүй хийх хэрэгтэй, Дүн мэдээгээ нарийн нягт гаргах хэрэгтэй. Ер нь ямар ч ажилд буурь суурьтай хөдөлж байх хэрэгтэй юм. Чи бол хөнгөн хүн. Ээж бид хоёр чинь хэлээд л байдаг шүү дээ.. Тэгэхэд Гунгаасүрэн бол чиний дэргэд лут суурьтай хүн шүү дээ. Тэгэхэд л ингэж айхавтар алдсан байдаг юм.

	— За тэгээд аав аа яах вэ?

	— Юу яах вэ гэж? Та нарынхаа шинэ жилийн баярт аав нь очилгүй яах вэ гээд ухасхийн босож дээлээ өмсөөд, — За явъя гэхэд Дамдин юу ч хэлж чадсангүй, дуугүйхэн гөлөлзсөөр дагуулан гарав. Тэр хоёрыг очиход ээлжийн нөхөд нь Дашмаад учир байдлаа тайлбарлаж бас л зүрхлээгүй, яах вэ гэсэн асуулт бие биедээ тавивч шийдэж чадаагүй. Дашмаа нөгөө л гал зуухны өрөөнд нь аяга шаазан, сав суулгаа хангинуулсаар байгаа аж. Дамдингийн аав өтгөн сахлаа имрэн бүгдийн өмнөөс инээмсэглэн хараад,

	— За хүүхдүүд минь сайн байна уу, гэхэд,

	— Сайн гэж цөм дуугарсан боловч гэм хийсэн нь илтэд их л урвагар зогсоно. Тэгтэл аанай Дашмаа бас л шагайн зогсож байна. Батчулуун,

	— Дашмаа гуай, энэ хүн манай Дамдингийн аав шүү дээ гэвэл Дашмаа:

	— Тийм үү гэснээ угтан очиж мэндлээд,

	— Та шинэ жилийн баярт ирж байгаа юм уу? гэв.

	— Тийм л хүн...

	— Эд маань арай л болоогүй байх шиг байна. Та одоохондоо энд ороод сууж бай л даа. Урьсан улс нь одоо л ороод ирэх байх гээд Дамдингийн эцгийг гал тогооны өрөө рүү дагуулан оров. Тэгээд сүрхий чанга ярилцах нь ив илхэн дуулдана.

	— Та ирээд удаж байна уу?

	— Хэдхэн хонож байна.

	— Би энэ уурхайд хянагч хийдэг юм, намайг өнөө орой ир гэж уриад... Хоол унд нь яаж байгаа бол гэж цагийн урьд гүйж ирсэн юм. Сайхан зэхчихсэн байна шүү.

	— Гэрээсээ холдоод, биеэ даагаад ирэхээрээ овоо л болдог юм байна. Түүнээс биш манай Дамдин нутагтаа байхдаа бидний алган дээр л өнхөрч байсан, бид ч алган дээрээ өнхрүүлж байсан хүн дээ.

	— Энэ хэд маань тун их шуугилдаж байна. Байрыг нь чагнаад байхад нэг хэсэг улсыг л хуурах гээд байгаа юм уу даа. Шинэ жилээр ч янз янзын наргиантай юм их гаргадаг шүү дээ гэх нь сонсогдсоноо бас л чээжээ цухуйлган харж: — Харин та нар хуурах улсаа онож хуурахгүй, залуучуудын эвлэлийн хорооноос ирэх хүнийг л хуурч харлав даа. Улсын байгууллагыг хуурвал ялтай хэрэг болно биз дээ гэв. Тэгэхэд нь Сүрэн:

	— Хуурдгийгаа ч хуурчхаад байна шүү дээ гэв.

	— Уухай энэ өвгөн бид хоёрыг бас хуурах нь уу

	— Та хоёр хууртсан шүү дээ.

	— Уухай тэгнэ ээ! Муу эгчийгээ энэ цээтэй юманд арай хууртахгүй гэж мэдээрэй. Энэ бас өнөө орой сүрхий айхавтар цор цор хийгээд байна. За яах вэ, өнөөдөр бол баярлаж байгаа өдөр нь. Би уул нь дуугарахгүй байх санаатай ирсэн юм, тэр маань ч өнгөрлөө. Маргааш өглөө л нөгөө номоо уншаад эхэлнэ дээ. Хэрвээ та нар намайг хуурсан байдаг юм бол шанагаа бариад л босно гэж мэдээрэй гэсэн нь шанаа гаа бариагүй авч цохиод авах шиг санагджээ...

	 

	VIII

	 

	Одоо ганцхан л зам байна... Хамаг үнэнээ хэлээд маргааш орой болгоё гэхээс биш яах вэ? Хэдийд чухам, хүн амьтантай адилхан хэлсэн үгэндээ хүрдэг болох юм бэ? Бид ч мөн өдий байна даа. Урьд нь ийм садаа тохиолдож байгаагүй болохоор яг л цагтаа биелнэ гэж санасан минь ийм болдог байжээ гэж бодолхийлэн суугаа Батчулууны чихэнд аанай Дашмаа, Дамдингийн аавтай ярилцах нь сонсогдсоор байв.

	— Манай энэ хэд, сайхан залуучууд байгаа юм. Ер нь манай уурхайд хэдэн зуун залуучууд бий, ёстой шижигнэсэн сайхан залуучууд. Би энэ хэдийг ажил дээрээ очихоор нүүр тал үзүүлнэ гэж байхгүй салам загнаад л элдээд л байдаг юм. Харин уурлахгүй дээ. Тэгэхдээ цаагуураа их хайрлаж явдаг юм. Анх ирж байснаа бодвол ч одоо догь ажилчид болжээ. Хоёр нь гэрлэчхээд, Батчулуун гэж эдний ахлагч нь Дарханаас нэг юм авчрах гээд байх шиг байна. Харин тэр нь өнөө орой яасан юм бол доо. Байн байн гүйгээд л ирж байдаг юм. Довчин гэж бас нэг залуу бий. Тэр нь уурхайн сургуульд явж ирээд эхнэр авна гэдэг юм. Дотроо бодолтой хүн ч бас бий.

	— Зарим нь юмны учрыг боддог болж байгаа байлгүй дээ.

	— Тэгэлгүй яах вэ, насаар бол дээд тал нь хорь гарцгааж явна шүү дээ. Дамдинг таны хүү гэж сая л мэдлээ. Цайлган цагаан сэтгэлтэй, их л хөнгөхөн амьтан даа. Тэгэхдээ ажлаас хойш суух барих гэж байхгүй, юмны түрүүнд л дэгж дэрвэж явдаг юм. Нас нь ахиад ирэхээрээ сайн ажилчин болно л доо. Би харин таны нүүрийг үзээд худал хэлж байгаа юм биш шүү ерөөсөө тэгж чаддаггүй, санаандаа орсныг шууд л хэлчихдэг хүн. Манай энэ хэд уурхайн залуучуудын дунд сайнд л орно. Тэгэхдээ бүр сайн ээлж, бригад, нэртэй олон ажилчдын хэмжээнд хүртэл хаа ч байсан юм бэ. Яах вэ тэгээд ахисаар байгаад л хүрнэ биз. Харин би ялихгүй юмнаас болоод эвдэрч орхих бий гэж их айдаг юм.

	— Ийм улсад чинь дарвих гэж нэг их айхавтар юм байдаг.

	— Манай энэ хэд ч харин гайгүй шүү. Кино л баахан үздэг байх. Олон ч янзын юм гаргаад байхгүй юм. Шинэ жил, шинэ жил л гэнэ, эд ямар архи дарс уух биш баахан л идэх улс даа.

	Дашмаагийн энэ яриа тэдэнд улам ч хүнд дарамт болсоор байлаа. Батчулуун бүр ч гүн бодолд автжээ.

	— Бид ч аргагүй л хөнгөн улс юм даа. Төлөвлөгөөгөө бүрэн биелүүлээгүй, ажлаа нарийн дүгнүүлээгүй байж шинэ жил, шинэ жил гэж хашхираад... Бүх буруу нь надтай л холбоотой боллоо. Ядаж уурхайн ажил зогстолоо хүйтэрдэг нь юу ч билээ дээ. Эвлэлийн хороонд аашлуулна. Уурхайн хэдэн зуун залуучуудын дунд яриа дэгдэнэ...

	 Дамдин орон дээр хөлөө унжуулан тэрийж хэвтээд элгэн дээрээ барьсан гитарынхаа утсыг хааяа нэг дон хийлгэж сонстоно. Довчин ногоон модныхоо хажууд явган сууж, засаж байгаа маягтай оролдож сууна. Дорж их л бодож байгаа бололтой. Бүгдээрээ сэтгэл төвшингүй болжээ. Төвшин ч байхын аргагүй. Тэгтэл гал тогооных нь өрөөг аяндаа даамалдаж авсан Дашмаа тэднийг бүр сандаргах гэсэн мэт:

	— Хүүе хүүхдүүд ээ! Найман цаг болох гэж байдаг. Зочид чинь ирэх болоогүй байна уу? Яасан ч тунирхуу улсыг урьсан юм бэ дээ гэв. Батчулуун:

	— Одоо ч ганц хоёр хүн ирнэ л дээ гээд өөрийн эрхгүй санаа алдахад Дорж,

	— Нээрэн ч олон хүн урьсан биш дээ, учраа хэлээд л шинэ жилээ хийцгээе. Гол шалтгаан нь биднээс болоогүй, гэнэтхэн их хүйтэрснээс л боллоо. Бидний буруу биш шүү дээ. Байгалийг захирдаг толгой хэнд ч алга. Маргаашийн үд гэхэд манайхны төлөвлөгөө биелсэн байх юм чинь. Ерөөсөө зовох юмгүй байсан байна.

	— Хүйтнээс ч болсон бай, өөр бусад шалтгаанаас ч болсон бай ямар ч л гэсэн төлөвлөгөөгөө биелүүлээгүй маань үнэн шүү дээ, Тэгээд шинэ жил хийж гэвэл бөөн шившиг. Түүний оронд хамаг үнэнээ хэлээд хойшлуулсан нь дээр. Одоо ер нь эвлэлийн хорооныхон олдохгүй байх даа гэхэд Дамдин:

	— Харин бүр шившиг байгаа даа. Би аавыг аваад ирсэн шүү дээ. Өнөөх л Гунгаасүрэнгийн шившгийг давтах нь.

	— Ер нь Дашмаа гуай, Дамдингийн аав хоёрт үнэнээ шууд хэлбэл хашир улс нэг үг хэлэх байлгүй. Алийн болгон айх вэ гээд бостол үүд тогшиж сонсдоно. Уул нь цөм ухасхиймээр боловч хөдөлсөнгүй. Шаварт унасан шарын эзний хувьд Батчулуун хаалга руугаа гэлдрэн очиж,

	— Хэн бэ гэж их л уцаар дуугарав.

	— Би байна, Цагаандай байна!

	Түгжээгээ мултлахад нь инженер Цагаандай, эвлэлийн хорооны нэгэн ажилтан, урьсан хэдэн залуу, түүний дээр Дорж, Сүрэн хоёрын эхнэр, ирэх л бүх хүн нь тэгж айхтар тааралдсан юм уу, эсэхүл яг таг хэлэлцсэн юм уу бөөнөөрөө орж иржээ. Эвлэлийн хорооны ажилтан улаан хавтастай хоёр ч бичиг сугавчилсан харагдана. Тэд хувцсаа өлгөх зуураа тал талаас нь:

	— Шинэ жилийн баярыг одоохондоо бол урьдчилан хүргэе гэж өгүүлж дуулдана. Цагаандай Сүрэнг хүзүүдэн авснаа:

	— Шинэ жилээ хийхгүй гээд гэр рүүгээ харайлгаж явсан хүн, хүрээд ирсэн байна гэв.

	— За Жаргал, чи шинэ жил яаж хийдэг хүн бэ?

	— Мэдэхгүй...

	— Аргагүй л мэдэхгүй байгаа. Үнэндээ энэ удаагийн шинэ жил бол та нарын анхны шинэ жил! Дахин дахин хийх та бүхний амжилтын шинэ жилийн эхнийх!

	— Аа Довчин!

	— Манайхны шинэ жил ч нэг л базаахгүй шинэ жил болчих гээд байна даа.

	— Яагаад ийм муу үг хэлдэг билээ, монгол хүн амны билгээр гэж байдаг шүү дээ?

	— Санасан цагтаа сайхан хийхийн аргагүй болчихоод байгаа юм чинь гэхэд Батчулуун түүний үгийг залган авч:

	— Нээрэн л тийм болчихоод байна. Үдшийн их хүйтрэлтээс болж уурхай хаагдаад дутуу байсан зуун тонн нүүрсээ гаргаж амжсангүй. Төлөвлөгөө дутуу байхад шинэ жилээ хийх ёсгүй. Нууж хаагаад ч яах вэ гэхэд Дамдингийн аав Дашмаа хоёр хоёулаа шагайж харагдана. Цагаандай,

	— Та нар чинь ингээд л урвагар царайтай, гайхширсан байдалтай байсан юм уу? Үнэхээр төлөвлөгөө дутуу байхад шинэ жил хийж болохгүй, гэнэдэж нөхдөө хуурч болохгүй, ийм сайхан залуучуудад энэ мэт явдал тохиолдож ч болохгүй, тийм үү? гэхэд тэд,

	— Тийм ээ гэж бараг л нэг хүн шиг дуугарав. Дашмаа тэртээ тэндээс,

	— Өнөөх л хуурна гэснийгээ хэлж байх шив дээ, хар золигууд чинь...

	— Дашмаа ирсэн юм уу? 

	— Тэгэлгүй яах вэ, уригдсан юм чинь... Тэр ч байтугай хоол унданд нь туслах санаатай хамаг л хувин савыг нь пижгэнүүлээд зогсож байна гээд цаашаа ороход Батчулуун,

	— Бид үнэнээ л хэлж байна. Муу нуухаар сайн илчил гэсэн үг бий гэж аав минь хэлдэг юм. Эвлэлийн хорооны өмнө ч амласандаа хүрсэнгүй... гэв.

	— Үнэхээр тэгсэн бол иймэрхүү үг хэлж болох л юм аа гээд Цагаандай эвлэлийн хорооноос ирсэн хүний зүг инээмсэглэн толгой дохисноо,

	— Урьсан уригдсан хоёр хэн хэнээсээ дөлөөд ч яах вэ дээ гээд хүд хүд инээгээд: — За та нар шинэ жилийнхээ ширээнд эзний ёсоор сууцгаа гэв. 

	Тэд аргагүй л хүчинд автан, дуртай дургүй ширээнд ирж суув.

	— Тэнд ондоо хэн байгаа юм бэ?

	— Дашмаа гуай, манай аав хоёр

	— Танай аав ирсэн юм уу, сайхан хэрэг байна даа гэв. Дамдингийн аавыг гарч ирэхэд Цагаандай угтан мэндлээд баруун гартаа урьж суулгав. Дашмаа түүний араас даган ширээ рүү хүрч ирснээ:

	— Би наана чинь багтахгүй гэж Сүрэн Дамдин хоёрыг хоёр тийш нь шахаад дундах сандал руу нь шурган орж суув.

	— Дашмаа ч буурь зааж байх шив дээ.

	— Буурь заахаа хат, зовлого л зааж байгаа биз гэхэд бүхэл оройжин гараагүй инээд нирхийж сонстоно. Цагаандай царай нь үл мэдэг ягаарснаа, тонгойсон хэвээрээ босож хоолойгоо засаад,

	— Манай уурхайчин залуучуудын дунд тэмдэглэлтэй сайхан явдал үргэлж дэлгэрч байдаг. Үүний нэг жишээнд манай Батчулууны ээлжийнхний шинэ жилийн баяр орох болж байна. Үнэндээ Батчулууны ээлжийнхэн энэ жил маш сайн ажилласан. Одоо л эд нөхөд маань цэгцэрч байна. Ажилчин хүн гэдэг бол нэг хэсэг хугацаанд, тодорхой хугацаанд үйлдвэрийн процесс дунд боловсорч мэргэжил, хатуужил, ажилчин хүний өвөрмөц онцгой сайхан чанарыг олж авдаг юм. Одоо энэ нөхөд маань уурхайчин залуучуудынхаа тэргүүний эгнээнд, бусад олон уурхайчдадаа үлгэр дуурайл болох тийм хүмүүсийн эгнээнд хүрлээ. Цааш цаашдаа улам л бадрах зам нь тодорхой байна. Харин шинэ жилээ жаахан зугаатай болгохын тулд биднийг жаал зугаа хуурах гээд байгаа юм уу даа, хууртах хүн байгаа бол хохь нь тийм үү? гэхэд Дашмаа, Дамдингийн аав хоёр сүрхий инээж Батчулуун тэссэнгүй бололтой:

	— Бид үнэнээ л хэлж байна, шинэ жилээ маргааш орой хийхээс ондоо аргагүй боллоо. Ирэх жил бол арван хоёрдугаар сарын арван таванд биш, арван хоёрдугаар сарын нэгэнд ямар нэгэн будлиангүй хийнэ. Харин тэр шинэ жилдээ та нарыг цөмийг урьж байна гэж их л зоримог хэлэхэд Цагаандай:

	— Батчулуун минь би чиний энэ үгэнд хууртахгүй. Та нар өөрсөд дундаа будилаад яг үнэнээ хэлж ч байг ялгаагүй, би үнэмшиж чадахгүй. Яагаад гэвэл намын хороо өчигдөр орой танай ээлжийн дүнтэй танилцаж үзсэн юм. Та нар жилийнхээ төлөвлөгөөг 104 хувь биелүүлээд байсан гэв.

	— Хоёр дахиж бодуулахад дутуу л гараад байсан шүү дээ.

	— Эхлээд ч дутуу л гэж байсан. Тэгэвч нарийн шалгаад үзэхээр барахгүй давсан байсан. Ингэхлээр би хууртахгүй шүү дээ гэж аанай л сурсан зангаараа хүд хүд инээгээд, — Тэгээд ч та нарт баяр хүргэ гэж товчооны гишүүний хувьд намайг томилж явуулсан, та нар ч намайг урьсан. Ингээд л би урилга томилолт хоёроор ирж байгаа юм гэхэд Дамдин,

	— Үнэн л юм байх даа? гэв. Дорж тохой руу нь ёвронгуутаа. 

	— Дуугай, намын хорооноос хэлж байна шүү дээ! гэв.

	Бүгдийн нүүрт баясгалан тодрон аяндаа алга ташихад Батчулуун ухасхийн босоод,

	— Цагаандай гуай танд их баярлалаа гэв.

	— Надад юунд нь баярладаг билээ, та нарын л амжилт шүү дээ!

	— Үнэнээ л хэлэхэд бид тун их сандарч байсан юм.

	— Сандарна гэдэг бол бага хэрэг. Алдаж гонсойх ч цаг таарч болно. Энэ мэтээр баярлах цаг олон дайралдана. Ингэж л явж хүн өсдөг юм, буурь суурь ч суудаг юм. Дамдин бас л сэтгэл нь хөдөлсөндөө болоод:

	— Ёо ёо одоо л нэг бөглөө нь гарах шиг боллоо гэж амандаа дуугарахад Цагаандай:

	— Юун бөглөө? гэв. Дамдин нахисхийн тонгойж шилээ маажсанаа 

	— Шампан дарсны... гэж амандаа хэлчхээд тэр үгээ бушуухан баллахын далим болгож босон харайгаад дуу хураагчаа залгав. Сайхан дуу хангинаж гарав. Нээрэн л тэдний дотор онгойжээ. Хэрдээ л сандаргасан шинэ жил нь эхэллээ. Хамгийн эхний хундагыг Батчулууны ээлжийнхний төлөө, тэдний улам их амжилтын төлөө өргөлөө. Тэгтэл тулгаж байгаа дарс мэлтэлзсэн хундаганы харших чимээтэй хамт утасны хонх жингэнэн дуугарав. Энэ ч мэдээжийн хэрэг, Дархан хотоос баяр хүргэхээр Норжмаа л утасдаж байгаа...

	Бэлтрэг Дорж

	 

	Сүүлчийн галт тэрэг

	 

	Замын эхэн буюу хүний сайхан сэтгэл

	 

	Улаан гэрийн Юндэн

	 

	Уулын нууц

	 

	Уулын намар

	 

	Анхны шинэ жил

	 

	Хоёр туйл

	 

	Ховор хүн

	 

	Үймээн дунд

	 

	Хүйсийн хөндийд

	 

	Улаан хамбан зодогт буюу тавын даваа

	 

	Монгол домог

	 

	Шинийн гуравны саран

	 


“Улсын хэвлэлийн газар” Улаанбаатар хотноо 1988 онд эрхлэн хэвлүүлсэн “МОНГОЛ ТУУЖ” номын Хэвлэн нийтлэлийн мэдээлэл : 

	Уран сайхны редактор : Д. Сандагдорж

	Техник редактор : Д. Норовсамбуу

	Өрөлтөд 1988-4-8

	Хэвлэлтэд 1988-5-20

	Цаасны хэмжээ 84X108/32.

	Өндөр хэвлэлийн цаас № 1.

	Үсэг: Утга зохиолын.

	Хх 20,5  Хнх 34,44 Тх 

	Хэвлэсэн тоо. 12000 

	ХГ № 326/87. 

	Зах. № 84 

	Үнэ 14 төг 30 мөн

	 

	Улсын Хэвлэлийн Газар. 

	Улаанбаатар—11. Элдэв-Очирын гудамж, 7.

	 

	Д. Сүхбаатарын нэрэмжит Улсын Хэвлэлийн комбинатад хэвлэв.

	Улаанбаатар—46. Шмералийн гудамж. 2

Тайлбар

		[←1]
	 Аль вэ (орос)

	[←2]
	 Торхоор (ЦБ)

	[←3]
	 Өөрөө буулгагч ачааны машин (ЦБ)

	[←4]
	 Сүлд модны наадам

	[←5]
	 Урьдчилгаа цалин (ЦБ)

